
Ziiŋi 3

www.BibleForChildren.org



Ɲyɛ cyire karigii puni kàntugo, 
Adama à u cwoŋi mɛge le Awa, 
ɲaha na yɛ uru u à pyi sùpyire puni
nuŋi. (Awa mɛge ɲwɔhe ku ɲyɛ
shìŋi.) 



Ɲyɛ Kafooŋi Kile mpyi a sige yaare
ntemu yaa ke, wwòŋi u mpyi a cyîige
tire puni na. Canŋka, ka wwòŋi si jwo
ceeŋ'á: «Sèe wi na Kile à jwo, yii àha
ŋkwɔ̀ cikɔɔge cire yasɛɛre tà lyî mà?»



Ka ceeŋi si jwo: 
«Wuu sí n-jà cikɔɔge
cire yasɛɛre lyî yoo!
Ŋka cige ku ɲyɛ cikɔɔge
niŋke e ke, Kile à jwo wuu àha kuru woore
lyî mɛ, na wuu bá ká n-sìi n-bwɔ̀n ti na mɛ, 
na lire ká mpyi, wuu sí n-kwû!»



Ka wwòŋi si jwo
ceeŋ'á: «Sèe bà mɛ, 
yii sì n-sìi n-kwû mɛ!
Kile à yire jwo, ɲaha na
yɛ u à cè yii aha kure cige yasɛɛre tà lyî
canŋke ŋkemu i ke, yii sí n-pyi uru Kile
yabiliŋi fiige, yii ɲyiigii sí múgo, yii sí
kacɛnni cè n-wwû kapiini i.» 



Ɲyɛ ka ceeŋi si li ɲya na ŋke cige
yasɛɛre sí n-táan sèl'e, ti lem'à ɲwɔ, ti
mú sí n-jà sùpya yákili múgo, si mu pyi
kacèŋɛ. Ka u u tà kwɔ̀n a lyî, maa tà
kan u pooŋ'á, u à lyî, uru na mpyi wani
ná u e.



Pi à tire lyî ke, ka pi i piye pyiŋkanni
ɲya, maa ɲcè na pire cípyire wuu pi 
ɲyɛ. Ka pi i ntashan cige weɲyi yà
kwɔ̀n a tutu mà le piye na.



Ka Kafooŋi
Kile si nàŋi yyere: «Taa mu de?»
Ka u u Kile pyi: «Mii à mu tùnmpe lógo cikɔɔge funŋke
e ke, ka mii i fyá, ɲaha na yɛ mii cípyire wu u ɲyɛ, lire l'à
mii pyi mii à ŋwɔhɔ.»



Ka Kile si jwo: 
«Jofoo u à mu pyi na mu cípyire
wuŋi u ɲyɛ yɛ? Mii à mu sige cige ŋkemu
yasɛɛre na ke, tire tà bà mu à lyî mà?»



Ka nàŋi si jwo: «Ceeŋi mu à kan mii á ke, uru u à 
tà kan mii à lyî dɛ!» Ka Kafooŋi Kile si ceeŋi yíbe: 
«Ɲaha shi mu à pyi amɛ yɛ?» Ka ceeŋi si jwo: 
«Wwòŋ'à mii ɲwɔfaanŋa, ka mii i tà lyî.» 



Amuni l'à pyi, ka Kafooŋi Kile si u kɔ̀r'a
yige Edɛni kìni cikɔɔge e, maa u pyi u 
sà a ɲìŋke fàa, Kile à u yaa ná ɲìŋke
ŋkemu pwoore e ke. 



Ɲyɛ amuni Kile à Adama ná Awa kɔ̀rɔ. 
Maa sherubɛnbii pìi yaha cikɔɔge
canŋa fworompe e pi a ku
kàanmucaa. Maa ŋwɔtɔɔngɔ
nawogo yaha ku u fyínge, maa
sùpyire tɛgɛlɛ
kwɔ̀n shìŋi
cige na.



Ɲyɛ Adama à wwɔ̀ ná u cwoŋi Awa e, ka u u laa lwɔ́ 
maa Kaɲɛ si, maa jwo: «Ei! Mii à pùnambile si Kafooŋi
Kile barag'e.» Lire ɲwɔhɔ na, ka u u núr'a laa lwɔ́, 
maa Kaɲɛ cɔɔnŋi *Abɛli si. Ka Abɛli si
mpa mpyi mpàbyi, ka Kaɲɛ si mpa

mpyi faapyi. 



Tèni là à tòro ke, ka Kaɲɛ si u kɛrɛge yasɛɛre tà pyi
sáraga Kafooŋi á. Ka Abɛli mú si u mpàbilini là cû
mpàpyire niɲcyiire e mà bò, maa li sìnmpe
kyaare pyi sáraga Kafooŋi á. Ka Abɛli
ná u sárage kyaa si ntáan Kafooŋi á.
Ŋka Kaɲɛ ná u woge kyaa ɲyɛ a mpyi a 
táan u á mɛ. Ka lire si Kaɲɛ lùuni
yîrige sèl'e, ka u 
u yyaha

tanha. 



Ɲyɛ canŋka, ka Kaɲɛ si u cɔɔnŋi pyi na pi shà sige e. 
Mà pi yaha wani, ka Kaɲɛ si ɲcwo u cɔɔnŋi Abɛli na a 
bò. 



Lire kàntugo, ka Kafooŋi si Kaɲɛ yíbe: «Taa mu cɔɔnŋi, 
Abɛli ɲyɛ ke?» Ka Kaɲɛ si u pyi: «Mii à cè la? Taha mii 
u ɲyɛ na cɔɔnŋi saɲcwɔnsigiŋi la?» Ka Kaɲɛ si yîri
Kafooŋi taan, maa ŋkàr'a sà ntɛ̀ɛn
Nɔdi kìni i Edɛni canŋa fworompe e. 



Ɲyɛ ka Adama si núr'a pùnambile si u cwoŋi na maa lire 
mɛge le Sɛti. Ka Awa si jwo: «Kaɲɛ
à *Abɛli bò. Lire e, Kile à pùnambilini
labɛrɛ kan mii á Abɛli cyaga.»



Sɛti siŋkwooni ɲwɔhɔ na, Adama à yyee ŋkwuu
baataanre pyi sahaŋki. Cyire funŋke e u à pyìibii piibɛrii
si. U shìŋi canmpyaagil'à pyi yyee ŋkwuu 
baaricyɛɛre ná beɲjaaga ná kɛ, ka u u ŋkwû. 



Ɲyɛ Kafooŋi à li ɲya na sùpyire peg'à pêl'a
tòro ɲìŋke na, na pi funŋɔ sɔ̀nŋɔre ɲyɛ a 
sìi yaaga mɛ, fo kapiini kanni canŋa
maha canŋa. 



Maa jwo: «Mii à sùpyire yaa, ŋka mii sí ti shi bò 
ɲìŋke na, mà bâra yatɔɔre ná sige yaare ná
yafiliyi ná saɲcyɛɛnre na, ɲaha na yɛ
numɛ mii ɲyin'à fworo yi ɲjaambaaŋi
na.»



Ŋka Nuhu wi ke, u kyaa mpyi a táan Kafooŋi
Kile á. Pùnampyire taanreŋi u à ta ke, pire
pi ɲyɛ Shɛmu ná Kyamu ná Zhafɛti. 



Kile à sàa diɲyɛ sùpyire kyaa táan
uy'á fo u à u Jyaŋi niŋkinŋi kan

sáraga, ŋgemu ká dá u na ke, urufoo
nùmpanŋke kà ŋkɛ̀ɛge mɛ, ŋka u 

shìŋi niŋkwombaaŋi ta.



Ɔrɔmu Shiinbii 3:23 Sùpyire pun'à kapegigii pyi, lire l'à pi 
nàzhan yige Kile sìnampe e.

Ɔrɔmu Shiinbii 6:23 Ɲyɛ yii li cè na kapiini fwotonte ti ɲyɛ
kwùŋi. Ŋka Kile maha yaage ŋkemu kaan mana wuu ná
wuu Kafooŋi Yesu Kirisita wwoɲɛɛge kurugo ke, kuru ku

ɲyɛ shìŋi niŋkwombaaŋi.

Eburu Shiinbii 9:27 Yii à li cè na sùpyaŋi maha ŋkwû tɔɔgɔ
niŋkin, lire kàntugo Kile maha u yíbe u kapyiiŋkii na.

Efese Shiinbii 2:8,9 Yii li cè na Kile à ɲwɔ yii na, maa yii
shwɔ yii dániyaŋi cye kurugo. Yii yabilimpil'e bà lir'à fworo
mɛ. Kile u à lire pyi yii á mana. Lire ɲyɛ a pyi yii kacɛnŋkii

cye kurugo mɛ, lire e sùpyaŋi wà tufiige sì n-jà uye pêe mɛ.



Ɔrɔmu Shiinbii 10:9,10 Mu aha ɲɛn'a yyére li na ma ɲwɔge
e na Yesu u ɲyɛ Kafooŋi, maa dá li na ná ma zòmbilini puni
i na Kile à u ɲɛ̀ a yige kwùŋi i, mu sí nùmpanŋa ta. Wà ha 

dá Kirisita na u zòŋi na, Kile maha jwo na urufol'à tíi. Wà ha 
yyére li na u ɲwɔge e sùpyire ɲyii na na Yesu u ɲyɛ

Kafooŋi, urufoo sí nùmpanŋa ta.

Yuhana 3:16,17 Kile à sàa diɲyɛ sùpyire kyaa táan uy'á fo
u à u Jyaŋi niŋkinŋi kan sáraga, ŋgemu ká dá u na ke, 

urufoo nùmpanŋke kà ŋkɛ̀ɛge mɛ, ŋka u shìŋi
niŋkwombaaŋi ta. Kile ɲyɛ a u Jyaŋi tun diɲyɛŋi i u pa yoge

kwɔ̀n sùpyire na mɛ. Ŋka u à u tun, bà sùpyire si mpyi si
shwɔ u cye kurugo mɛ.



1 Yuhana 5:11-13 Lire sí li ɲyɛ: Kile à shìŋi niŋkwombaaŋi
kan wuu á, uru shìŋi na ntaa u Jyaŋi cye kurugo. Shin 

maha shin u ɲyɛ ná Jyafooŋi i ke, shìŋi sèe wuŋi na ɲyɛ
urufol'á. Shinŋi u ɲyɛ u ɲyɛ ná u e mɛ, shìŋi sèe wuŋi ɲyɛ
urufol'á mɛ. Yii pi à dá Kile Jyaŋi na ke, mii à ŋge lɛtɛrɛŋi

sémɛ si ntun yii á, bà yii si mpyi si li cè na yii à shìŋi
niŋkwombaaŋi ta mɛ.

